
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪০





শান্তি।


কর ভাই, দুর্গানাম—দুৰ্গতি-নাশন;

ভব-বন বড়ই দুৰ্গম;

রিপুদল, সিংহ ব্যাঘ্র সব

ফিরে সদা সে ঘোর কাননে।

বড়ই কণ্টক ‘মায়া’, না চলে চরণ,

অশান্তির লতিকা জড়ায়,

বাঁধে পায়, চাহিলে পশ্চাতে ফিরি’।

‘পাপ’-দস্যু প্রহারে আবার;

নাহি পায় শান্তি-নিকেতন;

বুঝে না মোহান্ধ জীব তবু,

নাহি ত্রাণ দুর্গানাম বিনা,

ভীষণ সঙ্কট এই সংসার-মাঝারে।

যে করে দুর্গার নাম শয়নে স্বপনে,—

ভোজ্য পান নামামৃত যাঁ’র,—

গুরু লঘু জ্ঞানহীন দুর্গাময় সব,—

সুখ দুঃখ দুর্গাই যাঁহার;

সর্ব্বেশ্বর ঈশ্বর সে জন—মূর্ত্তিমান্!

গুণ তাঁ’র কি পারি বর্ণিত—জড় রসনায়,

মায়ামুগ্ধ, পাপাসক্ত, ক্ষুদ্র জীব আমি।

